3 DIYONI
Apunu Diyoni e okai siyarai tapu

Oka gwede nene tapu ki kabuwai

Oka yau ka apunu Diyoni apunu Gaiyasi e bameya oka-pupu. Apunu Gaiyasi
e Iyesu suma-pamawa ragidai ropani kawaya waita-tamiyawa ki pokere apunu
Diyoni e werei wagubu.

Apunu mosi si ka Diyotepesi. E berai ka eba bagi ki pokere apunu Diyoni oka
yau pokaiya apunu Gaiyasi e wenagui wadubu kabuwa-pupu.

Oka debai empamana ki kabuwai

Parau 1:1-4

Apunu Gaiyasi e werei wagubu 5-8
Apunu Diyotepesi e yonai 9-10

Apunu Demeteresi e si tepa-pupu 11-12
Parau siyarai 13-15

1Nau waretani Gaiyasi, nau kau nene ebotau waina-pakani. Nau
Diyoni, Iyesu iyapanai-yoma kwayubatamakani apunai karako
parauniyakani kawaya daganani kau bamageya.

2Waretani, nau nuwaneya kau bagi kawaya tondana da sigira bo
gwede mo inako kau bamageya eba bauwagana ki nana ki pokere nau
Mamanuga God bameya kau nene gurigurisugakani. Nau kataineya da
kau keyaigi ka kasiyarai kawaya. 3Nu sumanuga eyaka mena ragidai
yewe bau-tagubu nau sidi-mupu da yona mibai ki kau eba kamadibi ko
wadibi doko makeya makeya kwae-nugei ki pokere nau rabinani bagi-
wena poyo. 4Nau mununi-yoma yona mibai ki waina-pomoto makeya
makeya kwae-togomono ki sisiyai wainapani ki ka nau mamama kawaya
daganani wainapani. Gwedegwede kuduba mamamai ka mamama ki
kobaiya.

735 3 Diyoni

Apunu Diyoni apunu Gaiyasi e werei wagubu

5Waretani, nau nuwaneya po kau. Nau kataineya da suma sumatagamu
ragidai ki kau naiya mu emitapi ade dai ki kau naiya mu eba emitapi
ki mu kau bamageya bau-tagamu ki kau mu eba tagarara-tamiyei ko
mu diriwa-maga bagi kawaya ki kau kwaenugei. 6 Mu dai wira-tagubu
yewe bau-tagubu manako nu suma sumaigemei Mamanuga God nene
dibipemei ragidai kuduba yewe idiwei nu paunanugu ubu-mpu kau
weregi tagubu. Kau bagi kawaya kwaenugei ko nau karako kau ade
nidiyani; Iyapana kau bamageya inako bautagamu mu ka Mamanuga
God e upi kwae-tagamu ragidai ki pokere kau yawata gwede-gwedei
dai mu waitatamiyowa da mu supasupai bagi mena ade kimoto ubu-
moto kaya-tagisi. Kau inako kwaenugowa ki ka Mamanuga God e mete
mamama-yagisi. 7Mu Iyesu e upi kerarai birika-mupu kaya-tagamawa ki
makeya ka suma eba sumatagamu ragidai dai ubu-mpu mu puyotamana
kwaetaga-mawa. Ko mu puyo ki eba wadamana waina-mupu, 8ki
pokere nu nubo Keriso e si wademei ragidai karako nu kowa-nuguma ki
waitatamomu mu mete dibipamu manako yona mibai ki upi ewapuru
mena kwaigomu.

Apunu Diyotepesi yo Demeteresi mu yona-maga

9Nau naiya oka rogobi munta mosi okapuwani suma sumaiwagamu
Mama-nuga God nene dibipiyamu ragidai ika idiwu wi ba-magau
tonopuwani. Ko apunu Diyotepesi e ebo nuwaiya kawai gisi-piyawa
ki pokere nau yonani suwagu-buwani ki e kwenu-pupu. 19Nau niya
ika bausugani ki ka nau e berokoi kwaewagau ki yonai matarau wi
nidi-yani, mibai ka e nu wereyakauraniyau ade nu yonanuga ki e ebo
nuwaiya berawagau umau. Ko eba ki mena; Iyesu e upi wadamu ragidai e
bameya bau-tagamu ki ka e mu tagarara-tamiyau, ade iyapana dai ki mu
diriwa-maga kwaetagamana kwae-tagamu ki ka e mu bodatamiyau ade
siwakeketamiyau da mu Mamanuga God nene dibipiyamu ragidai mete
eba idiwana ki nana.

11Waretani, nau nuwaneya po kau. Bera berokoi kwae-tagamu ragidai
badidi kwae-tagamu ki kawareya kau inako eba kwaenugowa ko bera
bagi kwae-tagamu ragidai badidi kwae-tagamu ki mena kau makeya
makeya kwaenugowa. Iyapana nima bera bagi mena kwae-yogono ki ka e
Mamanuga God e iyapanai. Ko iyapana nima bera berokoi kwaewagau ki
ka e Mamanuga God eba katai-pupu.

12Tyapana kuduba apunu Demeteresi e werei tagamu ade e eya badidi
mibai supasupai kwaewagau ki nu kabuwa-niyau da e ka apunu bagi.
Nu nuga mete kina e werei iwegemei, ade kau kataigeya da nu badidi
iwegemei ki kuduba ka mibai mena.

Parau siyarai

13ona kawaya daganani nau bamaneya uburau ko nau eba nuwaneya
yona ki oka pokaiya kau ka-buwaniyani. 14Nau waina-pakani da nau
niya waunitau kau bamageya ika bausugani empepeigamu manako nu
yonaigamu.

15Kau nuwabagi rabineya tondowa.

Kau kowagi-yoma kuduba yewe idiwu mu kau parauniyamu kawaya
daganani kau bamageya. Ade nu kowanuguma kuduba ika idiwu ki nu
mu mete parautamemei. Nu paraunuga ki kau mu eyaka eyaka tade.

Nau yonani ika kewo-wena. Kaiwa kaiwa.

